
Moedraist trwy wrthod Madryn—a dewis

Y dieithr o'r Penrhyn;

O! dihafal sâl, mae'n syn,

Gwneud 'sgutor o gnawd 'Sgotyn.



O! chwarelwyr, Och! yr alaeth—wnaethoch

Trwy wenieithio'n helaeth;

Gwrthod, nid gorfod nac arfaeth,

Y rhydd wr cu, a graddio'r caeth.



Llwydion fyddo'ch dilladau,Cwylwch

Am waeledd eich moesau;

O hyd gwnewch edifarhau,

Ac ystyr eich drwg gastiau.







I JOHN FFOULKS, Y DYN DALL.






Am ganu pwy yn amgenach—na Ffoulks,

Na phwy yn siriolach?

Yn siwr, mae ganddo lond sach—o bethau,

Hoyw ganiadau nas cawn eu hodiach.



Un brwd, addas am brydyddu—yw Ffoulks,

A phawb yn ei garu;

Gŵr hir, llawn, ac arwr llu,

Ac hynod hoff o ganu.







CYMANFA UNDEB YSGOLION LLANELIAN A'R CYLCH,
yr hon a gynhaliwyd yng Ngholwyn, Mehefin 8, 1876.






Hawddamor i'r Undeb Ysgolion,

Daeth yma hardd dyrfa ynghyd,

Ac hefyd canfyddir yn eglur

Eu bod yn cael pleser i gyd;

Nid pleser fel pleser y dafarn,

'Rol hwnnw bydd gwayw 'n y pen,

Ond pleser rydd loniant i'r meddwl,

Heb drallod, na gofid, na sen.



Fe gafwyd gwasanaeth athrawon,

Arweinwyr ysgolion ein gwlad,

Rhai hyddysg yng Ngair y Gwirionedd

Er dysgu yr ieuanc yn rhad;

Ac hefyd ceir yma adroddwyr,

Rhai cofus a dawnus eu hiaith,

Mae arwydd o dalent a llafur

Edmygol ym mhob peth o'u gwaith.



Ceir yma dalentog draethodwyr,

Rhai medrus mewn meddwl a gwaith,

A cheir gyda hynny y beirddion,

Ac nid rhyw wehilion ychwaith;

Yn gweithio ceir Llanfair a'r Codau,

Llanelian, Bodgynwch, ynghyd,

Glanwydden a Cholwyn yr unwedd,

Llawn bywyd yw'r Undeb i gyd.

